
దూరిత శ్రమనాశ  - తురగ సహస్ర 

ధారాహితాభావ - తరణంబునైన 9750

సౌవర్ణగిరినిభ - స్యందనం బపుడు 

దేవేంద్రుఁ డనుప ధా - త్రివసించునంత 

మాతలి "రఘువీర ! - మాస్వామి యింద్రుఁ 

డీతేరిపై మిమ్ము - నెక్కింపు మనియె 

నిది విల్లు తూణీర - మిది యివి దూపు 

లిది గద యిది శక్తి - యిది కవచంబు 

నివి యస్త్రములు హేతి - యిది యజేయంబు 

లివియెల్ల సారథి - నేను నాపేరు 

మాతలి రావణు - మర్దించి మఱల 

సీతఁ జేకొను మని - చెప్పె మాస్వామి 9760

పనిఁ గొండు మీ" రనఁ - బరమ హర్షమున 

నినుఁ డుదయాచలం - బెక్కిన కరణి

యారథంబు మనోర - థానురూపమున 

శ్రీరఘుపతి ప్రద - క్షిణముగా వచ్చి 

యారోహణము చేసి - హరుఁడు పురంబు 

లేరుచునపుడున్న - యేపు చూపుచును

వివిధాస్త్రములు దైత్య - విభునిపై వ్రేయ 

నవి ద్రుంప నతఁడు న - య్యస్త్రంబు లేసి 

గాంధర్వ రాక్షస - గారుడాస్త్రములు 

సంధించి యిరవురు - జగడించు నపుడు 9770

